
ALISHER NAVOIYNING 580 YILLIK 
YUBILEYIGA BAG‘ISHLANADI

ПОСВЯЩАЕТСЯ 580 ЛЕТНОМУ 
ЮБИЛЕЙЮ АЛИШЕРА НАВОИ

DEDICATED TO THE 580th ANNIVERSARY 
OF THE BIRTH OF ALISHER NAVOI

Buyuk shoir va mutafakkir, atoqli davlat va jamoat arbobi Alisher Navoiyning bebaho 
ijodiy-ilmiy merosi nafaqat xalqimiz, balki jahon adabiyoti tarixida, milliy madaniyatimiz va 
adabiy-estetik tafakkurimiz rivojida alohida o‘rin tutadi. Ulug‘ shoir o‘zining she’riy va nasriy 
asarlarida yuksak umuminsoniy g‘oyalarni, ona tilimizning beqiyos so‘z boyligi va cheksiz ifoda 
imkoniyatlarini butun jozibasi va latofati bilan namoyon etib, yer yuzidagi millionlab kitobxonlar 
qalbidan munosib va mustahkam o‘rin egalladi.

O‘zbekiston Respublikasi Prezidenti
 Shavkat Miromonovich Mirziyoyev

Бесценное творческое и научное наследие великого поэта и мыслителя, известного го-
сударственного и общественного деятеля Алишера Навои играет важную роль в истории 
не только отечественной, но и мировой литературы, развитии национальной культуры и 
литературно-эстетического мышления. В своих лирических и прозаических произведени-
ях великий поэт, воспевая высокие общечеловеческие идеи, демонстрировал богатый лек-
сический запас и выразительные средства родного языка, благодаря чему занял достойное 
место в сердцах миллионов читателей по всему миру. 

Президент Республики Узбекистан
Шавкат Миромонович Мирзиёев

The invaluable creative and scientific heritage of the great poet and thinker, famous statesman 
and public figure Alisher Navoi has a special place not only in the history of our people, but 
also in the history of world literature, the development of our national culture and literary and 
aesthetic thinking. The great poet, in his poetic and prose works, with his whole charm and 
grace, has taken a worthy place in the hearts of millions of readers around the world, expressing 
the high universal ideas, the incomparable richness of words and the infinite possibilities of 
expression of our native language. 

President of the Republic of Uzbekistan 
Shavkat Miromonovich Mirziyoyev

ОЛИМ ШАРАФИДДИНОВ ВА НАВОИЙШУНОСЛИК ИЛМИ МУАММОЛАРИ 

Муборак Атаниязова
Қорақалпоқ давлат университети 

Ўзбек тили ва адабиёти кафедраси 
катта ўқитувчиси

E-mail: ataniyazova@mail.ru

For citation: Ataniyazova M. OLIM SHARAFIDDINOV AND ISSSUES OF NAVAI 
STUDYING. Alisher Navoi. 2021, vol. 1, issue 1, (137-145) pp.

 DOI 10.26739/2181-1490-2021-1-14

АННОТАЦИЯ 

Ушбу мақола навоийшунослик тарихи тадқиқига бағишланади. Унда Олим Шара-
фиддиновнинг навоийшунослик борасидаги илмий қарашлари, адабиётшунос олимнинг 
мумтоз, хусусан, Алишер Навоий поэтикаси ҳақидаги қарашлари илмий таҳлил этилади. 
Унда олимнинг шоир асарлари мисолида Шарқ поэтикасига доир фикрлари ҳақида ҳам 
мулоҳазалар юритилади. Шу билан бирга, Шарқ ва Ғарб олимларининг навоийшунослик 
илмига қўшган ҳиссалари очиб берилади. Назарий ва тарихий поэтика билан боғлиқ ма-
салалар ҳам ёритилади.

Айнан поэтиканинг назарий ва тарихий масалалари, мумтоз поэтика масаласида Олим 
Шарафиддинов эътибор қаратган бир жиҳатлар, яъни образ-тимсолларнинг  “Алишер 
Навоий поэтикасининг баъзи хусусиятлари тўғрисида” деб номланган тадқиқотидаги 
талқинларига эьтибор қаратилган. Олим Шарафиддиновнинг мумтоз поэтика тўғрисидаги 
қарашларида “назм шакллари” (лирик жанрлар) масаласи, мумтоз, хусусан, Навоий по-
этикаси ҳақидаги қарашлари бу борада янги адабиётшунослик илмининг дастлабки куза-
тишлари ва илк тажрибаси сифатида қайд қилинади.

Калит сўзлар: навоийшунослик, манбашунослик, шарқшунос, илмий тадқиқот, Олим 
Шарафиддинов, анъана ва янгича талқин, 30-йиллар адабиётшунослиги, мумтоз поэтика, 
Алишер Навоий поэтикаси, адабиёт назарияси, шеър ва шоир, аруз вазни, қофия, ритм.

ОЛИМ ШАРАФИДДИНОВ И ВОПРОСЫ ИЗУЧЕНИЯ НАВАИ

Муборак Атаниязова
старшый преподаватель кафедры 

Узбекский язык и литература 
Каракалпакский государственный 

университет
E-mail: ataniyazova@mail.ru

АННОТАЦИЯ

Статья посвящена изучению истории Навои. Анализируются научные взгляды Олима 
Шарафиддинова на навоеведение, взгляды литературоведа на классику, в частности, на по-
этику Алишера Навои. Обсуждаются взгляды ученого на восточную поэтику на примере 
произведений поэта. В то же время раскрывается вклад ученых Востока и Запада в науку 
Навои. Освещаются также вопросы теоретической и исторической поэтики.

Олим Шарафиддинов сосредоточился на теоретических и исторических проблемах по-
этики, одной из сторон классической поэтики, то есть на интерпретации образов в ис-
следовании «О некоторых особенностях поэтики Алишера Навои». В своих взглядах на 
классическую поэтику взгляды ученого Шарафиддинова на проблему «форм поэзии» (ли-
рических жанров), на классику, в частности, на поэтику Навои, отмечаются как первые 

наблюдения и первый опыт нового литературоведения.

ANNOTATION

This article is devoted to the study of the history of Navoi studies. It analyzes the scientific 
views of Olim Sharafiddinov on Navoi studies, the views of the literary scholar on the classics, 
in particular, the poetics of Alisher Navoi. It also discusses the scholar’s views on Eastern poetics 
on the example of the poet’s works. At the same time, the contributions of Eastern and Western 
scholars to the science of Navoi are revealed. Issues related to theoretical and historical poetics 
are also covered.

It is the theoretical and historical issues of poetics, one of the aspects of classical poetics 
that Olim Sharafiddinov focused on, that is, the interpretation of images in the study “On some 
features of Alisher Navoi’s poetics.” In his views on classical poetics, the scholar Sharafiddinov 
considers the issue of “forms of poetry” (lyrical genres), his views on the classics, in particular, 
Navoi’s poetics, as the first observations and the first experience of the new literary science.

Keywords: Navoi studies, source studies, oriental studies, scientific research, Olim 
Sharafiddinov, tradition and new interpretation, literature of the 30s, classical poetics, Alisher 
Navoi poetics, literary theory, poetry and poet, dream weight, rhyme, rhythm.

Шарқ, хусусан, ўзбек мумтоз адабиёти сингари адабиётшунослиги ҳам жуда қадимий 
соҳа ҳисобланади. Ўзбек адабиётшунослик илмининг пайдо бўлиши, тараққиёти ва 
ўрганилиш босқичлари нуқтаи назаридан ҳам турлича таснифланади. Тадқиқотларда жа-
дид ва XX аср бошларидан унинг янги даври юзага келганлиги қайд этилади. Бу давр 
адабиётшунослиги учун хослик Шарқ ва Ғарб адабий-эстетик қарашларида содир бўлган 
уйғунлашув ҳодисасидир. Шу боис адабиётшунос ёки мунаққид учун давр талаби бир 
мунча мураккаб вазифаларни юклайди. Айниқса, шарқона миллийлик асосида ривож топ-
ган адабиётшунослик илмида ўзгача андазаларни қабул қилиш ва, энг муҳими, ўша тала-
бларга кўра фикр юритиш муқаррарлиги эди. Шундай бир шароитга мос адабиётшунослик 
вужудга келди ва унинг вакиллари фаолият кўрсатди. 

Янги давр ўзбек адабиётшунослиги, танқидчилиги ва адабиёт назарияси тарихи 
тараққиётида Олим Шарафиддинов илмий фаолияти алоҳида ўрин тутади. У янги  ўзбек 
адабиётшунослик илмининг илк пойдеворини яратган олимлардан саналади. Олим Шара-
фиддинов сай-ҳаракати туфайли XX аср биринчи ярмида қадимги туркий-ўзбек классик 
адабиёти, мумтоз ва давр адабиёти муаммолари бўйича салмоқли илмий тадқиқотлар дунё 
юзини кўрди.  Умуман ўзбек адабиётшунослигида бўлгани сингари Олим Шарафиддинов 
илмий фаолияти ҳам навоийшунослик билан боғланади. Олим ижодий тадқиқотлари асос 
нуқтаси навоийшунослик ҳисобланади. Олим Шарафиддинов меҳнатлари самараси ўлароқ 
яратилган улкан монографик тадқиқот “Алишер Навоий (ҳаёти ва ижоди)” беш марта 
нашр этилган ва шоир шахсияти, адабий меросини ўрганишда асосий манбалардан бўлиб 
келган. Олим улуғ мутафаккир бадиий оламини навоийшунослик тарихи, Алишер Навоий 
яшаган давр ижтимоий-сиёсий муҳити, ижодкорнинг ҳаёти ва давлат арбоби сифатида-
ги мавқеи, ижодиёти ва поэтикаси, асарлари талқини каби масалалар доирасида тадқиқ 
этади. Кўринадики, Олим Шарафиддинов Алишер Навоий ҳаёти ва ижодини ўрганишда 
дастлаб навоийшунослик тажрибаларига мурожаат этади. Бу ҳолат, биринчидан, айни 

даврларда янги навоийшунослик  жараёни бир тарих сифатида шаклланганлигини бил-
дирса, иккинчидан, Олим Шарафиддинов навоийшуносликка ўзига хос услубда ёндаш-
ганлигини англатади. Шунга кўра, ушбу мақолада олимнинг навоийшунослик тарихига 
оид қарашларини ва “Алишер Навоий поэтикасининг баъзи хусусиятлари тўғрисида” деб 
номланган тадқиқотида поэтиканинг назарий ва тарихий масалаларининг ёритилишини 
тадқиқ этишга ҳаракат қилдик. Гап шундаки, Алишер Навоий ижоди ва навоийшунослик 
соҳаларини алоҳида тушуниш керак. Баъзи тадқиқотларда ҳар иккаласи бир ҳодиса сифа-
тида талқин этилиши кузатилади. Шоир ижодиёти, адабий мероси бадиий соҳа ҳисобланса, 
навоийшунослик ўз тарихи, тараққиёти ва истиқболлари билан илмий жараёндир. Олим 
Шарафиддинов нуқтаи назари бўйича, илмий навоийшунослик миллий ва жаҳоний тарзда 
икки қутб йўналишида таҳлил этилади. Биринчи йўналиш Алишер Навоий давридан бош-
ланган миллий шарқона навоийшунослик бўлса, иккинчи йўналиш XVIII-XIX асрларда 
вужудга келган жаҳоний Ғарб навоийшунослик илмидир. 

Шу ўринда айтиш керак, Олим Шарафиддинов, аввало, ўз даври илмий-ижодий 
жараёни вакили саналади. У ҳам бошқа ижодкор ва адабиётшунослар қатори йигирманчи 
аср бошларида туғилиб, дастлаб Чор Россияси, кейин собиқ Совет ҳукумати олиб борган 
ижтимоий-маданий ҳаёт шароитидан нафас олган, октябрь инқилоби инсоният тарихида 
энг мақбул йўл  сифатида тан олишга мажбур этилган даврда яшаган. Шунинг учун 
олим хоҳ тарих, хоҳ адабиёт, хоҳ поэтика ҳақида фикр юритмасин, барча масалалар 
ана шу ғоя ифодаси билан боғланади. Жумладан, навоийшунослик борасида ҳам шўро 
навоийшунослигини олқишлаш оҳанглари кузатилади. Буни табиий ҳолат деб билиш ва 
бугунги илм-маърифат учун самара берадиган фикр-қарашларни  эътироф этиш лозим. Шу 
маънода Олим Шарафиддинов илмий тажрибаси янги давр навоийшунослиги учун бир 
манба бўлиб хизмат қилади.  Ҳозирда адабиётшунослар Алишер Навоий ижодиётининг 
ўрганилиши тарихи шоир ҳаёти билан бир даврда бошланганлигини эътироф этмоқда.  
Бу фикр ўз вақтида Олим Шарафиддинов томонидан айтилган эди. Олим Шарафиддинов 
навоийшунослик манбалари икки йўналишда, яъни бири шоир замондошлари хотиралари, 
иккинчиси Алишер Навоийнинг ўз асарлари эканлигини қайд этади. “Алишер Навоийнинг 
ҳаёти ва ижоди тўғрисида, – дейди олим, кўп қимматли маълумотлар Навоийнинг 
замондошлари томонидан бизга ёдгор қилиб қолдирилгандир. Унинг номи деярли XV-
XVI асрларда ёзилган барча тарихий асарлар, тазкираларга киргандир. Шунингдек, 
Алишер Навоийнинг ўзи томонидан яратилган асарлари ҳам шоир тўғрисида энг яхши 
маълумотлар берувчи манба ҳисобланади” [Шарафиддинов 1978: 46]. Кўринадики, XX 
аср 20-30 йилларидаёқ навоийшуносликка қўйилган қадамлар чуқур илмий асосга эга 
бўлганлигини исботлайди. Олим Шарафиддинов дастлаб навоийшунослик борасида 
ўз  позициясини белгилаб олади. Адабиётшунос-шарқшунос М.Никитский, В.Бартольд, 
Е.Э.Бертельс, Абдурауф Фитрат, Абдураҳмон Саъдий ва бошқалар ишларини изчил давом 
эттиради. Олим “Равзат ус-сафо” (Мирхонд), “Ҳабиб ус-сияр” (Хондамир), “Тазкират уш-
шуаро” (Давлатшоҳ Самарқандий), “Бобурнома” (Бобур), “Бадое ул-вақое” (Восифий) каби 
манбаларни ўрганади, улардан Алишер Навоий ва унинг замондошларига доир маълумотлар 
тўплайди. Олим Шарафиддинов навоийшуносликнинг бу каби миллий нодир манбалари 
ҳақида фикр юритади. Масалан, “Тазкират уш-шуаро” асари тўғрисида гапириб, “Алишер 
Навоий тўғрисида маълумот берувчи асарлардан энг эскиси Давлатшоҳ Самарқандийнинг 
“Тазкират уш-шуаро” номли асаридир. Бу тазкира Навоийнинг ҳаёт чоғларида 1487 
йилда ёзилган бўлиб, Шарқ ва Ғарбда жуда машҳурдир. Давлатшоҳ ўз асарининг сўнгги 
қисмини Алишер Навоийга бағишлаган ва буюк ҳурмат билан унинг ҳаёти, қурувчилиги 
ва асарлари тўғрисида қисқа, лекин аҳамиятли маълумот бергандир” [Шарафиддинов 
1978: 46], – дейди. Олим Шарафиддинов тарихчи Хондамирнинг Алишер Навоий ҳаёти 
ва ижодини ўрганишдаги улкан хизматини алоҳида қайд этади. У Хондамирни Алишер 
Навоийнинг ўзи тарбиялаганлигини, Хондамир асарлари навоийшуносликда катта илмий 
аҳамиятга эгалигини, Хондамир Алишер Навоий ижтимоий-сиёсий ва адабий фаолиятини 
шахсан жуда яхши билганлигини, “Макорим ул-ахлоқ” улуғ инсоннинг ажойиб воқеалар 
билан тўла турмушига оид мустақил асар” эканлигини, шунингдек, тарихчи Хондамир 
қаламига мансуб “Ҳабиб ус-сияр”, “Хулосат ул-ахбор” асарларида ҳам Алишер Навоий 
тўғрисида кенг ва асосли маълумотлар берганлигини таъкидлайди. Олим Шарафиддинов 
навоийшуносликда Бобур томонидан яратилган “Бобурнома” муҳим илмий манба бўлиб 
хизмат қилишини уқтиради. Шу ўринда Алишер Навоий ва Заҳириддин Муҳаммад 
Бобур ўрталаридаги муносабатга ойдинлик киритилиб ўтилади. Бу икки буюк зотнинг 

ҳаётда учраша олмаганликлари эслатилади. Шу билан биргаликда кейинги даврларда, ва 
айниқса, Ғарб навоийшунослигида машҳур бўлган Лутф Алибек Озарнинг “Оташкада”, 
Сом Мирзонинг “Туҳфаи Сомий”, Ризо Қулихон Ҳидоятнинг “Мажма ул Фусаҳо”, Фахрий 
Хиравийнинг “Латойифнома”, Мирзо Ҳайдар Дўғлотийнинг “Тарихи Рашидий” ва шулар 
қатори “Туҳфат ул-таворих”, “Тазкират ул-Хаттотин”, “Сафина-туш-шуаро”, “Сафинан 
Хўшгў” сингари асарлар шоир даври, ҳаёти, ижоди тўғрисида қимматли манбалар эканлиги 
зикр қилинади. 

Олим Шарафиддинов фикрича, жаҳон навоийшунослик илмида Ғарбий Европа ва 
Россия олимларининг тадқиқотлари диққатга сазавордир. Олим Европа илм-фанида на-
воийшунослик узоқ тарихга эга эканлигини алоҳида қайд қилади. Миллий навоийшунос-
ликдан фарқли ўлароқ, Европа олимлари “Дастлаб Навоийни ўз асарларидан эмас, унинг 
тўғрисида Шарқ таржимаи ҳолчилари ёзган асарлар (Давлатшоҳ Самарқандий, Хонда-
мир, Сом Мирзо, Лутф Алибек Озар) орқали танигандирлар” [Шарафиддинов 1978: 47]. 
Ғарбий Европа Шарқшунослик илмида XVII аср охирларида Алишер Навоий ҳаёти ва 
ижоди ўрганила бошлаган. Эрбело томонидан 1697 йилда тузилган Шарқ қомусида Али-
шер Навоий ҳаёти, форс ва ўзбек тилидаги асарларидан намуналар берилади. XVIII асрда 
француз шарқшуноси Сильвестер де Саси  Давлатшоҳ Самарқандий, Сом Мирзоларнинг 
Навоий ҳақидаги қайдларини таржима қилади ва шулар асосида ўзи ҳам Алишер Наво-
ий ҳаёти ва ижоди ҳақида асар ёзади. Унинг фикрича, Алишер Навоий “машҳур сиёсий 
арбоб”, “таниқли шоир”, “адабиётни севганлар ҳимоячиси”, “Шарқ адабиёти тарихида 
фахрий ўринга лойиқ”дир. XIX асрда австриялик олим Ҳаммер Сильвестер “Эрон нафис 
адабиётининг тарихи” асарида Алишер Навоий асарлари рўйхатини беради ва “ободон-
чилик, қурувчилик йўлидаги” ишлари, “улуғ вазир ва буюк шоир”лиги, “форс ва турк 
тилларида абадий яшаши” ҳақида сўз юритади. Инглиз туркологи Е.Ф.Гибб “Усмонли по-
эзиясининг тарихи” асарида Султон Ҳусайн Бойқаро саройида икки буюк шоир: Жомий 
ва Навоий ижод қилганлигини айтади. Бу асарда Алишер Навоий туркий шеъриятнинг 
юлдузи эканлиги таъкидланади. Рус қомусчилигида Алишер Навоий ижодиёти ва навоий-
шунослик борасида биринчи бўлиб, 1835 йилда чоп этилган қомусий луғатда шарқшунос 
П.С.Савельев маълумотлар беради. П.С.Мелиоранский Брокгвуз ва Ефрон қомусида “Турк 
шевалари ва адабиёти” сарлавҳали мақола чоп этиб, Алишер Навоийни “туркларнинг чин 
маъноси билан классик ёзувчисидир”, деб баҳолайди. 

Олим эътирофича, Ғарб олимлари Алишер Навоий ҳаёти ва ижодини шоирнинг Европа 
кутубхоналарида мавжуд бўлган асарлари орқали таҳлил қилади ва фақат ўша асарлардан 
иқтибос-намуналар келтиради, холос. Бу эса навоийшуносликни кенг қамровли фан 
сифатида шаклланишидан анча чеклаб қўяди.  Бундан кўринадики, навоийшунослик 
аслида жаҳон миқёсида ўрганилиши керак бўлган бир соҳа бўлиб, уни такомиллаштириш 
жаҳон илм-фани зиммасидаги вазифадир. Буни улуғ шоир бадиий-маърифий асарлари 
мазмун-мундарижаси ҳам талаб қилади. Чунки Алишер Навоий феномени ўзи бир 
алоҳида олам, ижодий тафаккур, башарий қадрият саналади. Саидолим Шарафиддинов 
рус адабиётшунослигида навоийшунослик соҳасидаги биринчи тадқиқот Михаил 
Никитский қаламига мансуб “Амир Низомиддин Алишер, унинг давлат ишида ва адабиёт 
соҳасидаги аҳамияти” мавзусидаги магистрлик диссертацияси эканлигини қайд этади. 
Унда шоир ҳақидаги тарихий маълумотлар тўпланади ва Алишер Навоий ижоди ҳақида 
ҳам анча муфассал фикрлар юритилади. Тадқиқотда юқорида келтирганимиз  олим ва 
ижодкорларнинг қарашларига таяниш билан бирга, мазкур муаллифлар тўғрисида ҳам  
атрофлича сўз юритилади. Бундан кўринадики, аста-секинлик билан навоийшунослик 
диапазони кенгайиб, у шарқшунослик, матншунослик асосида бойиб боради. Алишер 
Навоий асарлари рўйхати тузилади ва навоийшунослик борасида шоирнинг ўзига мурожаат 
этиш тамойиллари сезила бошлайди. Олим Шарафиддинов кези келганда навоийшунослик 
тараққиётига халал бераётган омиллар ҳақида  тўхталиб ўтади. Бунда у камчиликни 
зиёлилар орасида масала тадқиқида бирдамлик, ҳамжиҳатлик етишмаётганлигида кўради. 
Айни масалада ҳозирги навоийшунослик анча олдинга қадам ташлаган бўлса-да, бироқ 
ечимини кутаётган муаммолар бугун ҳам мавжудлигини қайд этишимиз лозимдир. XIX аср 
француз илмий мактабида навоийшунослик жиддий ютуқларга эришганлиги монографияда 
таъкидланади. Бунда “Алишер Навоий ҳақида, авторнинг асарларидан намуналар билан 
биографик ва адабий қайдлар” номли 1861 йилда нашр этилган асар муаллифи М.Белен 
хизматлари тилга олинади. У форсий ва туркий манбалардан фойдаланади, замондошлари 
эътирофларини таржима қилади, Париж миллий кутубхонасида бўлган қадимий қўлёзма 

асарлар рўйхатини кўрсатади, “Туҳфаи Сомий”га таяниб Алишер Навоий асарлари ёзилиши 
тарихини аниқлайди, “Мажолис ун-нафоис” ва “Хамсат ул-мутаҳаййирин”дан таржималар 
беради.  

Олим Шарафиддинов М.Белен ва М.Никитскийлар бир ўринда “Алишер Навоий Хусрав, 
Низомий, Жомийлар ижодига тақлид қилган”, деган фикрини айтади ҳамда бу фикрнинг 
мутлақо асоси йўқ, дейди. Бу муаллифларни олим Алишер Навоий ижоди билан  чуқур 
танишмасдан чиқарган хулосалари, деб тўғри баҳолайди. Кези келганда шуни айтиш 
керакки, Шарқ сўз санъати ва умуман жаҳон адабиётида “назираи беназир” (ўхшашсиз 
ўхшашлик) анъанаси ниҳоятда чуқур илдиз отган ҳодиса саналади. Бу ҳодиса Ғарб ва 
замонавий адабиётшуносликда “сюжет ва образлар мотивацияси ёки трансформацияси” 
деб баҳоланади. Жаҳоннинг жуда кўплаб дурдона асарлари айни адабий ҳодиса маҳсули 
ҳисобланади. У антик даврдан то ҳозирга қадар оғзаки ва ёзма адабиётда давом этиб келаётган 
адабий принципдир, бадиият қонуниятидир. Уни англамаслик бадиий-эстетика олами 
жозибадорлигидан маҳрум этади, ҳаёт ва адабиёт дунёсини тушунишни ғариблаштиради, 
тафаккурдан моъсуво қилади. Масалан, “Юсуф ва Зулайхо” ёки “Энеида” мотивида бир 
неча юзлаб асарлар яратилган бўлиб, уларнинг ҳар бири алоҳида ижод маҳсуллари, сўз 
санъатининг бетакрор намуналаридир. Шу каби Шарқ хамсачилиги, достончилиги ҳам 
мутафаккир ижодкорларнинг олам ва одам ҳақида оригинал бадиий-фалсафий тафаккур 
маҳсуллари саналади. Бу ҳодиса оташин Шарқ лирикасига ҳам хосдир.  Мисол учун, 
ғазал жанрининг ўзини Шарқ мумтоз адабиёти ичидаги бир адабиёт деб баҳолаш мумкин. 
Уларнинг ҳар бири алоҳида ғоявий-бадиий оламига эга мустақил ва оҳорий асарлар 
ҳисобланади. Айниқса, адабий анъаналар поэтикасини англамаслик, шарқона ижод 
назокатидан бебаҳралик нохолис хулосалар келтириб чиқаради. Шарқ ва умуман ижод 
поэтикаси ҳақида нотўғри қарашларни шу тариқа изоҳлаш мумкин. 

Олим Шарафиддинов навоийшунослик тарихида Алишер Навоий асарларининг нашр 
этилиши ва таржималари муҳим босқич бўлганлигини алоҳида таъкидлайди. Бу масалада 
ҳозирга қадар долзарб муаммолар мавжуд бўлиб, мутафаккир асарларини юксак маҳорат 
билан таржима қилиш, матнлар асосида бехато, нуқсонсиз нашрларини тайёрлаш, дунё 
миқёсида тарқалган қўлёзмалари қиёсий матнларини яратиш мутаржимлар, шарқшунос-
адабиётшунослар, тил-матншунос ва манбашунослар зиммасига улкан масъулиятлар 
юклайди. О.Шарафиддинов Шарқда бўлгани каби Ғарбда ҳам Алишер Навоий асарлари 
нашри ва таржималари борасида муҳим ишлар қилинганини айтади. Мисол сифатида 
француз олими Катрмернинг тўлиқ амалга ошмай қолган бўлса-да, бу соҳада эътиборга 
молик ишларни амалга оширганини олқишлайди. У бой ўзбек мумтоз адабиётини Европага 
танитган олим эканлигини қайд этиб ўтади. 

Шунингдек, олим рус туркологи, профессор И.Н.Березиннинг Алишер Навоий асарлари 
таржима ва нашр масалаларидаги ишларига юқори баҳо беради. Айнан бу олимнинг 
хизматлари туфайли 1857 йилда Қозонда босилган “Туркий хрестоматия”нинг биринчи 
жилдига Алишер Навоийнинг “Мажолис ун-нафоис”, “Вақфия”, “Хамсат ул-мутахаййирин”, 
“Муншаот”, “Маҳбуб ул-қулуб”, “Ҳайрат ул-аброр”, “Фарҳод ва Ширин”, “Лайли ва 
Мажнун”, ғазаллар ва рубоийларини таржимасиз беради. Шундан кейин Европа ва рус 
илмий матбуотида Алишер Навоий ва унинг асарларидан намуналар берила бошлайди. Бу 
масалалар тадқиқида Олим Шарафиддинов илмий-ижодий фаолияти, иқтидори намоён 
бўлади. У Шарқ ва Ғарб тилларини билиш билан бирга матншунос ва манбашунос ҳам 
бўлганлиги ойдинлашади. Қолаверса, навоийшунослик илми учун бу сифатлар ҳаётий 
зарурат ҳамдир. 

Олим навоийшуносликнинг яна бир муҳим тармоғига эътибор қаратади. Бу 
лексикография-луғатшунослик масаласидир. Маълумки, Навоийдан кейинги даврларда 
Алишер Навоий ва умуман Шарқ мумтоз ҳамда тасаввуф адабиёти учун изоҳли луғатларга 
катта эҳтиёж пайдо бўлади. Бу мумтоз асарлар тилини тушуниш билангина боғлиқ бўлиб 
қолмасдан, умуман Шарқ мумтоз адабиёти учун хос бўлган рамзий-мажозий тасвир ус-
луби поэтикасига тааллуқлидир. Шу боис Шарқда тасаввуф ва бадиий адабиёт атама-
терминлари учун махсус луғатлар яратилган эди. Жумладан, Алишер Навоий асарлари 
бўйича ҳам луғатлар тузилган. Шундай луғатлардан бири самарқандлик машҳур олим 
Қудбиддинхон Муҳиддинов томонидан чуқур ўрганилади ва номзодлик диссертацияси 
сифатида фанга тақдим этилади. Бундан ташқари, Алишер Навоийдан кейинги даврларда 
яратилган луғатларда шоир асарларига кўп бора мурожаат этилади. Бу навоийшунослик 
забардаст соҳа эканлигини кўрсатади. Олим Шарафиддинов “Навоий асарларидан айрим 

парча ва жумлалар Европа ва рус олимлари томонидан тузилган ва нашр қилинган тур-
ли луғат китобларига киритилган”лигини айтади [Олим Шарафиддинов 1978: 52]. Мисол 
сифатида 1868 йилда В.Вельяминов-Зернов томонидан нашр этилган “Ал-луғат ун Наво-
ий вал-истишҳодатул-чиғатоиййа” номли муаллифи номаълум луғатни келтиради. Унда 
Алишер Навоий асарларидан кўплаб мисоллар тақдими эслатилади. Навоийшуносликнинг 
кейинги тараққиёти давомида бир неча бор алоҳида ва томлик тарзида чоп этилган “На-
воий асарлари луғати”дан ташқари, луғатларда ҳам мураккаб сўз-иборалар изоҳида шоир 
асарларидан фойдаланилганлиги гувоҳи бўламиз. Демак, навоийшунослик бобида ижод-
кор матнлари асос бўлган луғатлар муҳим ўринга эгадир. Олим Шарафиддинов Ғарб на-
воийшунослик тарихида Алишер Навоий лирикаси, достонлари ва бошқа хил асарлари 
билан боғлиқ чалкашликларга алоҳида эътибор қаратади. Мумтоз адабиёт тарихида мав-
жуд айрим асарларнинг Алишер Навоийга нисбат берилишидаги хатоликларга тўхталади. 
Олим шоир қаламига мансуб “Хазойин ул-маоний”га кирувчи “Ғаройиб ус-сиғар”, “На-
водир уш-шабоб”, “Бадоъе ул-васат”, “Фавойид ул-кибар”, шунингдек, илк девонлари 
“Бадое ул-бидоя”, “Наводир ун-ниҳоя” ҳақида шарқшунос М.Никитский фикрларидаги 
ноўрин қарашларга таҳрир киритади. Алига нисбат бериладиган “Наср ул-луоли” ном-
ли ҳикматлар,  Фаридиддин Аттор ижод этган “Мантиқ ут-тайр” асарларининг сунъий 
равишда Навоийга нисбат берилишига изоҳ киритади. М.Никитский томонидан Алишер 
Навоийга нисбат берилган “Мезон ул-авзон” ва “Арузи туркий”  иккита  асари  аслида 
бир асар эканлигини айтади. В.Д.Смирнов, И.Н.Березин томонидан “Махзан ул-асрор”, 
“Шайбонийнома”, Г.Вамбери томонидан “Юсуф ва Зулайхо”, “Қиссаи Сайфулмулук” асар-
лари ҳам Алишер Навоийга нисбат берилиб хатолик юз берганлигини ва бу асарлар муал-
лифларини аниқлаштиради. Шу ўринда айтиш керакки, Ғарбда Алишер Навоий ижоди ва 
навоийшунослик қамрови кенгайганлигидан, фикримизча, бошқа асарларни ҳам шоирга 
нисбат бериш ҳоллари учрайди. Чунки бу даврда бошқа ўзбек ижодкорлари Алишер На-
воийга қараганда ҳали атрофлича ўрганилмаган эди. Олим Шарафиддинов эса Алишер 
Навоий ҳақида махсус илмий тадқиқот яратгунча ўзбек классик адабиётининг кўплаб на-
мояндалари ва асарлари хусусида жиддий изланишлар олиб боради. Алишер Навоий дав-
ригача бўлган туркий-ўзбек адабиётининг улкан вакиллари Хўжа Ахмад Яссавий, Сулай-
мон Боқирғоний, Бурҳонуддин Рабғузий, Дурбек, Лутфий, Саккокий, Атойи ва бошқалар 
ижодини собиқ шўро даври мафкураси асосида бўлса-да, атрофлича тадқиқ қилади. Хул-
лас, Олим Шарафиддинов навоийшуносликка каттагина илм, тажриба билан кириб келади 
ва бу соҳани бойитди. У бу борадаги меҳнатлари давр адабиётшунослиги учунгина эмас, 
балки келгуси тадқиқотлар учун ҳам манба бўлишини англаб иш юритади. 

Барча даврларда бўлгани каби XX асрнинг бошлари ва 30-40 йиллари ўзбек адаби-
ётшунослигида ҳам назарий поэтика билан қизиқиш бўлган эди. Ўша миллий уйғониш 
ҳамда жадид даври ўзбек адабиётчилиги антик ва мумтоз поэтика анъаналарини жуда 
яхши ўзлаштирган, шу баробарида янги қарашлар тарафдори эдилар. Айниқса, жадидчи-
лик адабиёти ижодда ҳуррият, эркинлик ва озодликка асосланган мафкура билан чиқади. 
Бу ғоя, албатта, ижод табиатида бўлгани сингари назарияда ҳам маълум ўзгаришларни 
талаб қиларди. Айни эврилишлар талаби билан чиққан давр узоққа чўзилмади, бирдан 
шўро ҳукумати пайдо бўлди ва тарихни тафаккур хотирасидан узиб ташлашга чақирди. 
Натижада бадиий адабиёт ҳам, унинг поэтикаси ҳам тузум сиёсати йўлидан боришга 
мажбур бўлди. Худди шундай бир даврда ҳам адабиётшунос ва танқидчи олимлар ба-
диий ижоднинг поэтик масалаларига бағишланган тадқиқотлар яратдилар. Олим Шара-
фиддинов “Алишер Навоий поэтикасининг баъзи хусусиятлари тўғрисида” деб номланган 
тадқиқотида айнан поэтиканинг назарий ва тарихий масалалари ҳақида фикр юритади. 
Ушбу тадқиқотда гарчи Алишер Навоий ижодий фаолияти билан боғлиқ поэтика масала-
лари тўғрисида мулоҳазалар билдирилган бўлса-да, унда туркий-ўзбек ва умуман мумтоз 
адабиёт поэтик оламидаги ўзига хосликлар очиб берилади. Олим “Алишер Навоий по-
этикаси ҳақида сўзлар эканмиз, дастлаб унинг замонасида ҳукмрон бўлган поэтик қаноат 
тўғрисида изоҳ бериш зарур...чунки, ўзбек адабиёти ва поэтик тилини вояга етказган На-
воий араб, форс адабиётининг гўзал намуналари ва ўша замон адабий қаноатининг таъси-
рида тарбияланди. Навоийнинг фикр ва қарашлари, унинг поэтикасининг хусусиятлари, 
шубҳасиз, ўзидан илгариги мерос ва замонасидаги адабий традицияни танқидий эгаллаш 
асосида, шу билан бирга, турмушни чуқур ўрганиш, синчиклаб мушоҳада қилиш негизида 
мустаҳкамланди ва шаклланди”, – дейди [Шарафиддинов 1978: 156]. Бундан кўринадики, 
муайян ижодкор ёки асар поэтикаси ҳақида гап кетганда, ўтмиш, давр ва ҳаёт тажриба-

лари билан боғлиқ бадиий-назарий масалалар эътиборга олиниши зарурдир. Шу билан 
бирга, олим қарашларидан келиб чиқиб айтиш лозимки, ижодий поэтика бу, биринчидан, 
тарихий анъаналар маҳсули ҳисобланади. Шунга кўра, олим шарқона адабиёт назариячи-
лари сифатида Алишер Навоийгача бўлган турли даврларга мансуб қатор олимлар номини 
санаб ўтади. “Масалан, – дейди олим, VIII асрда етишган Халил ибн Ахмад, XII асрда 
етишган Низомий Арузий Самарқандий, XIII асрда етишган Шамсқайс Хўжа Наср Тусий, 
XIV асрда Ибни Халдун ва бошқалар мана шу поэтикани тўлдирган, шарҳ қилган, детал-
лаштирган кишилар эдилар” [Шарафиддинов 1978: 157]. Шу ўринда қайд этиш керакки, 
Шарқ адабиёти поэтикаси масалалари назм замирида шаклланган эди. Бу наср йўқ эди, 
дегани эмас, аксинча бошқа халқлар адабиёти каби Шарқда ҳам улкан насрий адабиёт 
анъанаси мавжуд бўлиб, ҳатто у шеъриятнинг пайдо бўлиши ва тараққиётини белгилаб 
беради. Бироқ назмга доир назарий қарашлар, поэтик қонуниятлар бўйича Шарқда кўпроқ 
мукаммал асарлар яратилган эди, насрга эса бадииятдан кўра ҳаётийлик, воқелик ифодаси, 
деб қаралади. Олим Шарафиддинов айни ҳақиқатни ҳис этиб, Ибни Халдуннинг “Назм 
ва насрда бадиийлик маънога оид эмас, балки сўзларнинг шаклланишига оиддир, маъно 
шунга эргашади. Маъно эмас, сўз аслдир. Нутқ сўзлардан иборат, аммо маъно кўнгилдаги 
нарса бўлиб, у ҳар кимда бор. Ҳар фикр эгаси у маъноларни ўзи истаганча айлантира 
олади. Бу санъатга муҳтож эмас”, – деган фикрини келтиради [Шарафиддинов 1978: 157]. 
Шунинг учун мумтоз поэтика, аввало, шоир шахси ва шеър тийнатига эътибор қаратади. 
Буни тўғри англаган Олим Шарафиддинов Арузий Самарқандийнинг адабиёт назариясига 
бағишланган “Чаҳор мақола” асарида шоир ҳақида айтилган “эски шоирлар шеърларидан 
20 минг байт ёд билиши”, “замона шоирларидан 10 минг байт ёдлаши”, “устодлар де-
вонларини доимо ўқиши”, “шеърнинг турли навларини англаши”, “бадиий асарга кўнгил 
қўйиши”, “шеърнинг айб ва ҳунарини билиши”, “аруз илмини, мантиқ, лексика, стилисти-
ка, таржима илмларини ўрганиши” каби талабларни бадиий маҳорат шартлари сифатида 
келтиради. Бу шоирлик санъати талаблари XII асрда қўйилган бўлса, улар кейинчалик 
янада мукаммаллашиб боради, шоирга нисбатан талаб  ва таклиф кучаяди, шеър оҳанг 
ва ритмга асосланган бадиий нутқ бўлиб қолмасдан, балки илм ва мантиққа, фалсафа ва 
ҳикматга йўғрилган юксак санъат тури сифатида баҳоланади. Арузий Самарқандийдан бир 
аср ўтиб, Шамсқайс Тусий шоир бўлиш учун муфрадот луғатини, сўз таркибларини, шеър 
асосларини, назм йўлларини, мадҳ ва тавсифларни, очиқ ва пардалаб сўзлаш, ўхшатиш ва 
тажнис, мажоз ва истиоралар, аруз ва қофия илми, баҳр ва вазнлар ва ҳоказоларни чуқур 
билиши кераклигини айтади. Бундан ташқари, бадиий тил ва услуб масалаларидаги фикр-
мушоҳадалар шеъру шоирлик бобида ҳеч қачон ўз аҳамиятини йўқотмайдиган қимматли 
қарашлар ҳисобланади. 

Мумтоз поэтика масаласида Олим Шарафиддинов эътибор қаратган бир жиҳат маъшуқ 
ва юз, кўз, қош, лаб, хол, соч, гажак, тиш, киприк, қомат, зулф, бақбақа сингари узвлар 
образ-тимсоллари талқини масаласидир. Бизга аёнки, мумтоз шеърият бой рамзий-мажо-
зий тимсоллар, ифодалар олами билан зийнатланган поэтик қурилмадир. Унда маъшуқ ва 
узвлар рамзий тасвири анъана сифатида барча шоирлар ижодида кенг кўламда қўлланади. 
Олим шуни назарда тутиб, “Шоир севгилиси тўғрисида гапира бошлагач, унинг хотирига 
жуда кўп ишлатиладиган бут, санам, нигор, ҳур истиоралари тушади, бу истиораларни 
кўпинча маълум сифат билан ишлатишни унутмайди. У ҳолда севгили: бути чин, бути 
саминтанга айланади. Соч таърифида... “зулф” катта ўрин тутади. Халқаи зулф тузоққа, 
хол эса донага ўхшатилиб, ошиқ дона учун тузоққа тушган парранда билан қиёс қилинади. 
Сочнинг ранги қора, ўзи ҳидли бўлиши керак. Бундан соч тўғрисида мушк, тун, мушки 
хўтан таърифлари туғилади, баъзан у қораликда қарға қанотига ўхшатилади... гажаклар 
муакраб сифатини чақиради ёки у, ж, г, и сингари араб ҳарфларига ўхшатилади. Гажа-
клар тўзғиса, зирихи анбар бўлади ёки уларни шамол тўзғитиб титратса, ошиқи нотинчга 
айланиб, ўзини унга уради. Баъзан эса юзни бекитиб ҳижобга айланади. Пешона гажаги 
булут, райҳон даста, майсага ўхшатилади. Юз тўғрисида ўхшатишлар ранги ва порлоқлиги 
бўйича бўлади. Ранги: лола, лола барг, дулола, лола ҳад, гул хайри...порлоқлиги: офтоб, 
офтоби тобон, моҳ мунаввар...моҳи анвар, қора зулфли ой каби ўхшатиш, истиораларни 
чақиради. Лаб – ўз ранги, порлоқлиги билан май, ёқут, анор, ширинлиги билан шакар, 
қанд бўлади. Бўса – касалга “дармон” истиорасида берилади, у ... ғунча, нуқтаи мавҳум 
бўлади. Тишлар – инжу, марварид деб тасвирланади. Кўз – қора ва катта бўлиши керак. 
Чашми сиёҳ, шаҳло кўз – оҳу чашм деб таърифланади. Қошлар – камон, шунинг учун 
заҳри олуд. Баъзан мункарнакирга айланади, чунки имон сўрайди. Киприклар – ўқ, хаданг. 

Қомат – тўғри ва келишган бўлгани учун сарв, сарви самин, алиф (ошиқ қадди эса дол). 
Бақбақа – себ, олма. Хол – мушк, кавкаб. Бел ва унинг нозиклиги тўғрисида мўрчамиён, 
лоғармиён, соч мўй каби истиора ва ўхшатишлар киради”, – дейди [Шарафиддинов 1978: 
158]. Гап шундаки, адабиётшунос мумтоз поэтика тимсол-рамзлар талқинини махсус тер-
минлар, деб билиши асосли, бироқ улар ташқи зоҳирий ифодаларига қараб баҳоланиши 
мунозарали қарашларга олиб келади. Бу поэтик қарашларда муайян чегараланганлик, 
бирёқламалик ва нохолисликни келтириб чиқаради. Олим Шарафиддинов бундай тимсол-
лар туфайли “шеърнинг тематик, мазмун, образлар жиҳатидан рамкаси тораяди, имкония-
ти чекланади, такрор юзага келади”, деганида худди шундай ҳолат кузатилади ва улар кўп 
маънолилиги, мазмундорлиги, ботин ифодалари ниҳоятда ранг-баранг эканлиги эътибор-
дан соқит қилинади. Аслида мумтоз шеъриятда узвлар поэтикаси шеърият мазмун-мун-
дарижаси кенгайишига, образ-тимсоллар оламининг бойишига, бадиий-эстетик фикрлар 
уфқининг чегара билмаслигига, ифода ва тасвирда бетакрорликка хизмат қилади. Мисол 
учун, Алишер Навоий лирикасида “хол”,  “кўз” ёки “лаб” тимсоллари қанча ишлатил-
са, уларнинг ҳар бири бадиий матн таркибида шунча янги сўз, ўзга ифода ҳисобланади. 
Мумтоз поэтикада шеър бу тарзда кўп маъно ва оҳанг касб этиши бир томондан ирфоний 
талқин жозибадорлиги туфайли юз беради. Бугунги адабий-назарий қарашлар Олим Ша-
рафиддиновнинг поэтик қарашларидаги мана шу жиҳатларни танқидий кўздан кечириши 
ҳам лозим, деб ўйлаймиз. 

Олим Шарафиддиновнинг мумтоз поэтика тўғрисидаги қарашларида “назм шакллари” 
(лирик жанрлар) масаласи  алоҳида ўрин тутади. У мумтоз шеърият жанрларидан ғазал, 
рубоий, маснавий ва бошқаларнинг поэтик ўзига хосликлари ҳақида сўз юритади. Му-
саммат шакллари бўлган мусаллас, мураббаъ, мухаммас, мусаддас, мусаббаъ, мусамман, 
муашшар ҳамда таслис, таърих, тахмис, тасдислар мазмуний-шаклий жиҳатлари борасида 
тўхталади. Шунингдек, қасида, қитъа, мустазод, таржиъбанд, таркиббанд сингари шеърий 
шакллар атрофида мулоҳазалар билдиради. Уларнинг аруз ва қофия илми қонуниятларига 
бўйсунишини таъкидлайди. Бу жанрларни юксак чўққига кўтарган ижодкорларни таъ-
риф этади. Бироқ Олим Шарафиддинов фикрича, бу жанрлар ўрта асрлар адабий-илмий  
қарашларида вазн, ҳажм, мавзу, қофия масалаларида “ўзгармаган”, “қотиб қолган” деб 
баҳоланиши ҳам назарий жиҳатдан баҳслидир. Масалан, ғазал “назариясига кўра, 5 байтдан 
15 байтгача бўлиши шарт, қофиясининг тузилиш тартиби матлаънинг қофиядош бўлиши 
ва бу қофияга жуфт мисраларнинг эргашуви лозим, темаси “ишқ ва шароб қўшиғи” ша-
клида қатъийлашган” ёки рубоий “мутлақо 4 мисрадан иборат”, “ҳазажнинг “ахрам” ва 
“ахраб” турларидан чиққан”лиги айтилади. Худди шундай маснавий ҳам “етти вазн би-
лан ёзилади”, “тавҳид, муножот, наът, меърож, замон подшоҳини мақташ, сўз таърифи 
ва устоз шоирларга мадҳия, ўғлига насиҳат, китобнинг ёзилиши сабаби...ларсиз маснавий 
ёзиш нуқсон ҳисобланади” [Шарафиддинов 1978: 160]. Бундай қарашлар бошқа жанрий 
шаклларга нисбатан ҳам билдирилади. Гап шундаки, мумтоз шеърият жанр-шакл ва маз-
мун моҳияти билан инсоният бадиий тафаккури тарихида эришилган энг юксак ютуқлар 
ҳисобланади. Ҳозирга қадар уни такрорлай оладиган ва ҳеч бўлмаса унга тақлид қила 
оладиган бирор  поэтик санъат намунаси яратилган эмас. Бу ўринда олим, биринчидан, 
қадимий анъаналарни янгилаш тарафдори сифатида кўринади. Ўз вақтида Чўлпон ҳам 
мумтоз адабиётдаги “бир хиллик” ҳақида фикр юритган эди. Унга таниқли олим Иброҳим 
Ҳаққулов ўз муносабатини билдирди. Албатта, Чўлпон ва Айн (Олим Шарафиддинов) 
фикрида катта фарқ бор. Чўлпон анъаналарни замон руҳида, жаҳоний миқёсда, озод ўлка 
ва тафаккур замирида янгиланишини истайди. Олим Шарафиддинов эса муайян маънода 
шўро ғояларини янгилик деб қабул қилади. Кўринадики, Чўлпон даврида миллий озод-
лик ва ҳуррият, Айн даврида  шўро тузуми ва мафкураси янгиланиш деб англанган. Шу 
нуқтаи назардан мумтоз шеърият поэтикаси “бир хил” ва “қотиб қолган” деб баҳоланади. 
Унинг ичидаги жўшқинлик, ботиний янгиланиш, руҳий эркинлик, маънавий озодлик каби 
мотивлар эътиборсиз қолади. Бугунги кун бадиий-эстетик қарашлари жиҳатидан олиб 
қарайдиган бўлсак, мумтоз шеъриятимиз жанр-шаклларида ҳам, мавзу-ғояларида ҳам 
ўзгаришлар, уйғоқлик уфуриб турганлиги намоён бўлади. Чунки мумтоз шеърият ботини-
да асрлар давомида яшаб келаётган илоҳий-башарий  қадриятлар ўтган замонлар учун ҳам, 
бугун ҳам, келажакда ҳам барҳаёт бўлиб қолади. Чўлпон ўз фикрларини давом эттириб, 
ҳинд халқининг виждони, халқаро Нобель мукофоти совриндори Робендранат Тагорни 
янги адабиёт тимсоли сифатида кўрсатади. Олим Шарафиддинов эса мумтоз шеър по-
этика дунёсидаги ўзгармас қонунлар Алишер Навоий сиймоси туфайли янгиланганлигини 

таъкидлайди. Унинг фикрича, Алишер Навоий “ўзидан илгариги, ўз замонасидаги адаби-
ётни, форс, араб адабиётини, фольклорни, турмушни яхши ўрганиб, бири-биридан узоқ ва 
кўпинча бири-бирига қарама-қарши бўлган тил ва услуб элементларини бир-бирига узвий 
боғлаб, янги сифатли асарлар, тўғриси, янги адабиёт яратган эди. Унинг ижодиётида бади-
ий мероснинг хислатлари, бир томондан, мантиқийлик, рационализм, иккинчи томондан, 
романтик поэзиядаги ҳиссийлик, лирик тугаллик гўзал равишда бири-бири билан қўшилиб, 
бири-бирига сингиб кетган эди. Навоий хилма-хил темаларни поэзия майдонига тортди... 
Ҳар бир жанрнинг ички рамкасини, ҳажмини кенгайтирди. Навоий ўз замонида ҳеч кимга 
муяссар бўлмаган порлоқ, тўлақонли, жозибадор чуқур мазмунли шеърият намунасини 
яратди...Навоий буюк новатор, оригинал, ўз асрининг анъаналарини ёриб чиқувчи буюк 
шоир сифатида гавдаланади” [Шарафиддинов 1978: 161-162]. Булардан кўринадики, Олим 
Шарафиддинов мумтоз адабиёт-шеърият поэтикаси хусусида фикр юритганда, Алишер На-
воий лирикасини шу поэтик оламнинг чўққиси, деб билади. Шарқ бадиият илми Алишер 
Навоий шеъриятида ўзининг том маънодаги юксалиш босқичига кўтарилганлигини қайд 
этади. Албатта, у ўз даври адабиётшуноси ва назариётчиси сифатида шўро мафкураси до-
ирасида фикр юритади. Бу мафкура исканжасидан чиқиб кета олмайди. Шундай бўлса-да, 
барча даврлар ва талқинлар талабларига жавоб бера оладиган мутафаккир аллома Алишер 
Навоий даҳоси олим қарашларини ҳақиқат мезонларидан узоқлашиб кетишига йўл ҳам 
қўймайди. Шу маънода Алишер Навоий сиймоси ва ижодиёти ҳақидаги турли замонларда 
берилган баҳолар, нуқтаи назарлар, қарашлар  қадру қиммати билан эътиборлидир. 

Хулоса қилиб айтилганда, адабиётшуносликда Олим Шарафиддинов хизматлари 
алоҳида эҳтиромга лойиқдир. Унинг илмий-ижодий фаолияти марказини навоийшунослик 
ва Алишер Навоий ижоди ташкил қилади. Олим бадиий-эстетик тафаккури шу буюк сий-
мо асарлари билан шаклланади. Шу боис бугунги кунларда ҳам Олим Шарафиддиновнинг 
бадиий-эстетика ва айниқса, навоийшунослик ҳақидаги қарашлари нуфузи сўнган эмас, 
балки катта илмий аҳамиятини сақлаб қолмоқда. 

Олим Шарафиддиновнинг мумтоз, хусусан, Навоий поэтикаси ҳақидаги қарашлари 
бу борада янги адабиётшунослик илмининг дастлабки кузатишлари ва илк тажрибаси 
сифатида ҳам муҳимдир. Ундаги назарий-тарихий поэтика масалалари учун мақбул ва 
манзур жиҳатларни бугунги қарашлар нуқтаи назари билан қабул қилиш, лозим ўринларда 
саралаш фойдадан холи бўлмайди.  

ALISHER NAVOIY XALQARO  
JURNALINING AXBOROT XATI

 Alisher Navoiy xalqaro jurnali Аmerika qo‘shma shtatlarining Crossref.org tizimiga kiritiladi 
hamda har bir maqolaga doi raqami beriladi. Jurnalda quyidagi ruknlar bo‘yicha maqolalar chop 
etiladi:

• NAVOIY VA JAHON ADABIYOTI 
• NAVOIY VA TILSHUNOSLIK MASALALARI
• TEMURIYLAR DAVRI TURKIY VA O‘ZBEK ADABIYOTI
• BAHOSIZ BITIKLAR (Navoiy asarlarining qo‘lyozmalari, Navoiy merosi va 

matnshunoslik masalalari uchun).
• ASLIYAT UMMONI (asosan, ingliz, fransuz, nemis, rus, xitoy, yapon, koreys, hind 

tillariga).
• NAVOIY NASRI VA NAZMI NAFOSATI (Navoiy nasri va nazmiga doir tadqiqotlar 

uchun).
• ILM, OLAM VA OLIM (Navoiy ilmiy merosi va turli ilmlarga doir qarashlari uchun). 
• HAQIQAT SARI SAFAR (Navoiyning falsafiy qarashlari).
• MA’RIFAT YOG‘DUSI (Navoiy va islom ma’rifati, Navoiyning diniy-ma’rifiy qarashlari, 

Navoiy va tasavvuf).
• NAVOIY POETIKASI (Fasohat, balog‘at, badiiyat, aruz va qofiya bilan bog‘liq masalalar). 
• TURKIY MUMTOZ ADABIYOT TADQIQI VA UNING BOSHQA ADABIYOTLAR 

BILAN QIYOSI
• NAVOIY VA ADABIY TA’SIR MASALALARI
• NAVOIY VA TA’LIM-TARBIYA MASALALARI

MAQOLALARGA QO‘YILADIGAN TALABLAR:
• maqola 10-15 sahifa hajmida taqdim etiladi;
• maqolalar o‘zbek, turk, tojik, rus, ingliz, fransuz tillarida qabul qilinadi;
• Мaqolaning tarkibiy tuzilishi:
1. Мaqola sarlavhasi.
2. Мuallifning F.I.SH., lavozimi, ilmiy unvoni, ish (o‘qish) joylari, viloyat, respublika va 

electron pochta adresi to‘liq keltiriladi.
3. Аnnotatsiya (maqolaning qisqacha mazmun va maqsadi, 100-150 ta so‘zdan iborat bo‘lishi 

lozim) o‘zbek, rus, ingliz tillarida beriladi.
4. Tayanch so‘z va iboralar o‘zbek, rus, ingliz tillarida (7-10 so‘zdan iborat bo‘lishi kerak). 
5. Kirish (Introduction)
6. Asosiy qism (Main part)
7. Natijalar va muhokama (Results and Discussions)
8. Xulosalar (Conclusions)
9. Аdabiyotlar (References) – аlifbo tartibida keltiriladi (15-20 ta adabiyot).
• maqola Times News Roman shriftida, 14 kattalikda, 1 intervalda tayyorlanadi;
• havola(snoskalar)lar katta qavsda  muallif familiyasi – nashr sanasi – sahifasi [Мo‘minov 

2020: 25] shaklida keltiriladi; 
• maqola tomonlari chap: 3 sm, o‘ng: 1,5 sm, yuqori va quyi: 2 sm;
• maqolada keltirilgan ma’lumot va dalillarning ilmiy asoslanganligi, ishonchli va 

ko‘chirmachilik holatlari uchun muallif(lar) mas’uldir.
• Maqolalar ekspertiza qilinadi. Ekspertlar tomonidan tavsiya etilgan maqolalargina 

jurnalda chop etiladi;
• tavsiya etilmagan maqolalar chop etilmaydi va mualliflarga qaytarilmaydi. 
• jurnalning 1 ta sonida muallifning faqat 1 ta maqolasi chop etiladi.
• Maqola so‘ngida mualliflar(lar) telefon raqamini kirirtishlari shart.

МUROJAAT UCHUN MANZIL:
Тoshkent shahri Amir Temur ko‘chasi Matbuot;

Samarqand shahri Universitet xiyoboni 15, SamDU filologiya fakulteti
Tel.: +99891 527 68 22  Тelegram raqami: +99891 527 68 22 

E-mail: alishernavoiy2020@mail.ru

ИНФОРМАЦИОННОЕ ПИСЬМО МЕЖДУНАРОДНОГО ЖУРНАЛА  
“АЛИШЕР НАВОИ” 

Международный журнал “Алишер Навои” будет включен в систему Crossref.org Со-
единенных Штатов Америки и каждой статье будет присвоен DOI. Статьи для публикации 
в журнале принимаются по следующей тематике:

• НАВОИ И ВСЕМИРНАЯ ЛИТЕРАТУРА 
• НАВОИ И ВОПРОСЫ ЯЗЫКОЗНАНИЯ 
• ТЮРКСКАЯ И УЗБЕКСКАЯ ЛИТЕРАТУРА ЭПОХИ ТЕМУРИДОВ
• БЕСЦЕННЫЕ РУКОПИСИ (рукописи произведения Навои, проблемы наследия 

Навои и текстологии)
• ОКЕАН МЫСЛЕЙ (переводы произведений Навои на английский, французский, 

немецкий, русский, китайский, японский, корейский, индийский языки)
• ИЗЫСКАННОСТЬ ПРОЗЫ И ПОЭЗИИ НАВОИ (для исследований в области 

прозы и поэзии Навои)
• НАУКА, МИР И УЧЕНЫЙ (научное наследие Навои и его научные взгляды) 
• ПУТЬ К ИСТИНЕ (философские взгляды Навои)
• ДУХОВНОЕ ОЗАРЕНИЕ (Навои и ислам, нравственно-духовные воззрения На-

вои, Навои и суфизм)
• ПОЭТИКА  НАВОИ (вопросы поэтики, системы аруз, ритмики и рифмы) 
• ИССЛЕДОВАНИЕ ТЮРКСКОЙ КЛАССИЧЕСКОЙ ЛИТЕРАТУРЫ И ЕГО 

СРАВНИТЕЛЬНОЕ ИЗУЧЕНИЕ 
• НАВОИ И ВОПРОСЫ ЛИТЕРАТУРНОГО ВЛИЯНИЯ
• НАВОИ И ВОПРОСЫ ВОСПИТАНИЯ И ОБРАЗОВАНИЯ

ТРЕБОВАНИЯ К ОФОРМЛЕНИЮ СТАТЕЙ:
• Объем статьи: около 10-15 страниц;
• Статьи принимаются на узбекском, турецком, русском, английском и француз-

ском языках;
• Структура статьи:
1. Название статьи.
2. И.Ф.О. автора, должность, научная степень, место работы (учёбы), область, респу-

блика, электронная почта.
3. Аннотация (краткое содержание и цель статьи, статьи в объеме 100-150 слов) на уз-

бекском, русском и английском языках.
4. Ключевые слова и выражения на узбекском, русском и английском языках (7-10 

слов). 
5. Вступление (Introduction)
6. Основная часть (Main part)
7. Результаты и обсуждение (Results and Discussions)
8. Заключения (Conclusions)
9. Литература (References) в алфавитном порядке (15-20 наименований).
• Шрифт текста – Times New Roman; размер — 14 пунктов; межстрочный интервал — 

1,5;
• Сноски приводятся в квадратных скобках с указанием фамилии автора – года из-

дания – страницы [Мўминов 2020: 25]; 
• Параметры страницы: слева 3 см, справа 1,5 см, сверху и снизу по 2 см;
• Ответственность за научную обоснованность, достоверность приведенных в статье 

данных и оригинальность несут авторы статьи.
• Статьи проходят обязательную экспертизу. В журнале публикуются статьи, реко-

мендованные экспертами к публикации;
• Нерекомендованные публикации статьи не публикуются и не возвращаются авто-

рам. 
• В одном номере журнала публикуется только 1 статья автора.
• В конце статьи необходимо указать контактный номер автора.

НАШИ КОНТАКТЫ:
Ташкент, проспект Амира Темура, улица Матбуотчилар;

Самарканд, Университетский бульвар, 15, факультет филологии СамГУ 
Тел.: +99891 527 68 22  Телеграм номер: +99891 527 68 22 

E-mail: alishernavoiy2020@mail.ru  



218
1-qism    Part-1    Часть-1 Тoshkent

ALISHER NAVOIY 2021

ALISHER NAVOI INTERNATIONAL
JOURNAL INFORMATION LETTER

 Alisher Navoi International Journal is entered into the United States Crossref.org system and 
each article is assigned a circle number. The magazine publishes articles on the following sections:

• NAVOI AND WORLD LITERATURE
• NAVOI AND LINGUISTIC ISSUES.
• TURKISH AND UZBEK LITERATURE OF THE TEMURIDS PERIOD
• INVALUABLE ESSAYS (for manuscripts of Navoi’s works, Navoi’s heritage and textual 

issues).
• ORIGINAL WORK (mainly in English, French, German, Russian, Chinese, Japanese, 

Korean, Hindi).
• BEAUTY OF NAVOI PROSE AND POETRY (for research on Navoi prose and poetry).
• SCIENCE, THE WORLD AND SCIENTIST (for Navoi’s scientific heritage and views on 

various sciences).
• JOURNEY TO THE TRUTH (Navoi’s philosophical views).
• THE LIGHT OF ENLIGHTENMENT (Navoi and Islamic enlightenment, Navoi’s religious-

enlightenment views, Navoi and mysticism).
• NAVOI POETICS (Issues related to eloquence, maturity, art, rhyme and rhyme).
• RESEARCH OF TURKISH CLASSICAL LITERATURE AND ITS COMPARISON 

WITH OTHER LITERATURE
• NAVOI AND LITERARY INFLUENCE ISSUES.
• NAVOI AND EDUCATIONAL ISSUES.

REQUIREMENTS FOR ARTICLES:
• the article is presented in 10-15 pages; 
• Articles are accepted in Uzbek, Turkish, Tajik, Russian, English, French;
• Structure of the article:
1. Article title.
2. Full name of the author, position, academic title, place of work (study), region, republic 

and e-mail address. 
3. Annotation (brief content and purpose of the article, should be 100-150 words) is given in 

Uzbek, Russian, English. 
4. Key words and phrases in Uzbek, Russian, English (should be 7-10 words).
5. Introduction
6. Main part 
7. Results and Discussions 
8. Conclusions 
9. References - listed in alphabetical order (15-20 references).
• The article is prepared in Times News Roman font, 14 sizes, 1 space;
• references are given in parentheses in the form of the author’s name - date of publication 

- page [Muminov 2020: 25]; 
• sides of the article left: 3 cm, right: 1.5 cm, top and bottom: 2 cm;
• The author (s) are responsible for the scientific validity, reliability and copying of the 

information and evidence presented in the article. 
• Articles will be examined. Only articles recommended by experts will be published in the 

journal;
• Un recommended articles will not be published and will not be returned to the authors.
• Only 1 article by the author is published in 1 issue of the magazine. 
• The author (s) must enter a phone number at the end of the article. 

ADDRESS: 
Tashkent city, Amir Temur street Press; Samarkand University Boulevard 15,  

SamSU Faculty of Philology Phone: +99891 527 68 22  
Telegram number: +99891 527 68 22 E-mail: alishernavoiy2020@mail.ru 

